
RIVOJLANTIRUVCHI SOHALAR 
KOMPETENSIYALARIGA 
INTEGRATSION 
YONDASHUV ASOSIDA 
MAKTABGACHA YOSHDAGI 
BOLALARNI MA’NAVIY-
AXLOQIY TARBIYALASH 
TEXNOLOGIYASINI 
RIVOJLANTIRISH
Jo‘rayeva Zilola Sayfiddin qizi
Namangan davlat pedagogika instituti,
Maktabgacha ta’lim kafedrasi o‘qituvchisi

Annotatsiya: Ushbu maqolada rivojlantiruvchi sohalar kompetensiyalariga integratsion yondashuv asosida maktabgacha 
yoshdagi bolalarni ma’naviy-axloqiy tarbiyalash texnologiyalari hamda ularning mazmun-mohiyati tahlil etiladi. Xususan, 
tadqiqot va o‘yin texnologiyalari orqali qo‘llanishi mumkin bo‘lgan usullar, ularning pedagogik ahamiyati va samaradorlik 
jihatlari ilmiy asosda yoritiladi.

Kalit so‘zlar: rivojlantiruvchi sohalar, kompetensiya, integratsion yondashuv, ma’naviy-axloqiy tarbiyalash, tadqiqot tex-
nologiyasi, o‘yin texnologiyasi.
Abstract: This article analyzes the technologies of spiritual and moral education of preschool children through an inte-
grated approach to the competencies of developmental areas, explaining their essence and pedagogical significance. 
In particular, it examines the methods that can be applied through research and game technologies, highlighting their 
pedagogical value and effectiveness.

Key words: developmental areas, competence, integrated approach, spiritual and moral education, research technology, 
game technology.
Аннотация: В статье анализируются технологии духовно-нравственного воспитания детей дошкольного возраста 
на основе интегративного подхода к компетенциям развивающих направлений и раскрывается их сущность. В 
частности, рассматриваются методы, применяемые с использованием исследовательских и игровых технологий, 
а также их педагогическая ценность и эффективность.

Ключевые слова: развивающие направления, компетентность, интегративный подход, духовно-нравственное 
воспитание, исследовательские технологии, игровые технологии.

KIRISH
O‘zbekiston Respublikasi “Ta’lim to‘g‘risida”gi qonunning 8-moddasida: “Maktabgacha ta’lim va tarbiya 

bolalarni o‘qitish va tarbiyalashga, ularni intellektual, ma’naviy-axloqiy, etnik, estetik va jismoniy jihatdan rivoj
lantirishga, shuningdek, bolalarni umumiy o‘rta ta’limga tayyorlashga qaratilgan ta’lim turidir. Maktabgacha 
ta’lim va tarbiya olti yoshdan yetti yoshgacha bo‘lgan bolalarni boshlang‘ich ta’limga bir yillik majburiy tayyor-
lashni ham nazarda tutadi” – deb belgilangan[1].

Bugungi kunda jamiyatda kechayotgan ijtimoiy, iqtisodiy va axloqiy o‘zgarishlar raqobatbardosh, ma’naviy 
yetuk, yuksak qadriyatlarga ega shaxsni tarbiyalash vazifasini dolzarb masalalardan biriga aylantirmoqda. 
Yangi O‘zbekiston sharoitida yosh avlodni barkamol qilib voyaga yetkazish, ularda milliy va umuminsoniy 
qadriyatlarga sodiqlik, mehr-oqibat, hamjihatlik, vatanparvarlik kabi ma’naviy-axloqiy fazilatlarni shakllantirish 
ta’lim-tarbiya tizimining ustuvor yo‘nalishlaridan biri hisoblanadi.

Mazkur jarayon, avvalo, inson kamolotiga mustahkam zamin yaratiladigan maktabgacha ta’lim bosqichida 
izchil tashkil etilishi zarur. Chunki bolaning shaxsiy ongining shakllanishi, his-tuyg‘ularining rivojlanishi, axloqiy 
qarashlari va jamiyatga bo‘lgan munosabatlari aynan maktabgacha yosh davrida shakllanadi. Shu bois 
maktabgacha ta’lim tashkilotlarida ma’naviy-axloqiy tarbiyani samarali yo‘lga qo‘yish, bu jarayonda bolaning 
har tomonlama rivojlanishini inobatga olgan holda rivojlantiruvchi sohalar kompetensiyalarini integratsion 
yondashuv asosida uyg‘unlashtirish muhim ahamiyatga ega.

Ayniqsa, jismoniy rivojlanish va sog‘lom turmush tarzini shakllantirish, ijtimoiy-hissiy rivojlanish, nutq, 
muloqot, o‘qish va yozish malakalari, bilish jarayonining rivojlanishi hamda ijodiy rivojlanish sohalarini o‘zaro 
uyg‘unlikda tashkil etish orqali bolalarda ma’naviy-axloqiy sifatlarning kompleks rivojiga erishish mumkin. Shu 
nuqtai nazardan, ushbu tadqiqot ishida bolalarning barcha rivojlanish sohalariga tayangan holda ma’naviy-
axloqiy tarbiyani amalga oshirishning zamonaviy pedagogik texnologiyalari ilmiy jihatdan tahlil qilindi.

MAVZUGA OID ADABIYOTLAR SHARHI
Respublikamizda fanlararo aloqadorlik va integratsion o‘qitish jarayonlarini tashkil etish masalalari bo‘yicha 

R. Jo‘rayev, U. Musayev, A. Zunnunov, S. A. Karimbekov, R. Mavlonova, F. Qodirova, Z. Azimova, B. Abdulla-
yeva, Sh. Yusupova, Q. Inaqov, N. Abdullayeva, X. Yo‘lbarsova, N. Ahmedova, M. Irisbayeva, O. Jamoliddinova 
kabi olimlar tomonidan keng qamrovli ilmiy izlanishlar olib borilgan. Ushbu tadqiqotlarda fanlararo aloqador-
likning turli yo‘nalishlari va tamoyillari, ularning o‘quv jarayonida muayyan fanlarni o‘zlashtirishda qo‘llanishi, 
shuningdek, fanlararo integratsiya asosida ta’lim mazmuniga qo‘yiladigan talablar ilmiy-amaliy jihatdan chuqur 
o‘rganilgan.

E. M. Hamrayeva, X. A. Mamajonov, S. G‘. Norqobilova, Y. S. Sidiqova, M. A. Zokirov, M. G‘. Otaxanov 
singari tadqiqotchilar rivojlanish sohalari kompetensiyalarining maktabgacha yoshdagi bolalar ta’limi va tarbi-
yasida tutgan o‘rnini ilmiy asosda yoritganlar. Yosh avlodni ma’naviy-axloqiy tarbiyalashning pedagogik va psi
xologik jihatlari, bolalarda ma’naviyat, axloq, milliy g‘urur va madaniyatni shakllantirish, oilada va ta’lim muas
sasalarida shaxs tarbiyasining o‘ziga xos xususiyatlari M. Quronov, M. Inomova, O. Musurmonova, Z. Ismailova, 
N. Abdusamatova, Sh. Xujamberdiyeva, U. Mahkamov, Sh. Mardonov, N. Ortiqov, B. Raximov, D. Ro‘ziyeva, 
D. Sharipova, B. G‘aniyev, D. A. Abdurahimova, N. Egamberdiyeva, Z. Saliyeva, A. Nurumbekova, O. X. Qosi-
mova, A. E. Xo‘jaqulov, Z. F. Azizova, A. A. Rahimov, G. A. Mardonova va boshqa olimlarning ilmiy izlanishlarida 
atroflicha yoritilgan.

TADQIQOT METODOLOGIYASI
Tadqiqot doirasida maktabgacha ta’lim tashkilotlarida “Syujetli-rolli o‘yinlar va drammalashtirish”, “Til va 

nutq”, “San’at”, “Ilm-fan va tabiat” hamda “Qurish, yasash, konstruksiyalash va matematika” kabi rivojlanish 
markazlarida bolalar faoliyatini tashkil etish jarayoni o‘rganildi va ushbu jarayonda rivojlantiruvchi sohalar 
kompetensiyalariga integratsion yondashuvni qo‘llash imkoniyatlari yuqori ekanligi aniqlandi.

Maktabgacha yoshdagi bolalarni ma’naviy-axloqiy tarbiyalashda rivojlantiruvchi sohalar kompetensi-
yalariga integratsion yondashuv metodikasini takomillashtirishga doir ilmiy manbalarni tahlil etish bilan bir 
qatorda pedagogik kuzatuv, suhbat, modellashtirish, loyihalashtirish, tashxis, pedagogik tajriba-sinov, ma’lu
motlarni mujassamlashtirish, taqqoslash, solishtirish, ekspert baholash, umumlashtirish va statistik ishlov 
berish kabi ilmiy-pedagogik tadqiqot usullaridan foydalanildi.

TAHLIL VA NATIJALAR
“Ilk qadam” davlat o‘quv dasturiga muvofiq rivojlanish markazlarida tashkil etiladigan turli faoliyatlar jara

yonida bolalarni muloqotga o‘rgatish bilan birga ularning intellektual salohiyatli, ijodkor va tashabbuskor shaxs 
sifatida shakllanishi muhim ahamiyat kasb etadi.

Modelda maktabgacha yoshdagi bolalarni ma’naviy-axloqiy tarbiyalashda bolalar faoliyatiga integratsion 
yondashuvni motivatsion, kognitiv va faoliyatli bosqichlarda amalga oshirish ko‘zda tutiladi. Ushbu jarayonda 
bolalarning o‘yin, mehnat, ijodiy, ma’rifiy, kommunikativ va boshqa faoliyat turlari o‘zaro uyg‘unlashtirilib, tarbi-
yaviy maqsadlarga xizmat qiladi.

Motivatsion bosqich – bolalarning faoliyatga bo‘lgan qiziqishini uyg‘otish, ularni ma’naviy-axloqiy tarbiya 
jarayoniga jalb etish va faol ishtirokini ta’minlashga yo‘naltiriladi. Ushbu bosqichda suhbatlar, drammalashtirilgan 
o‘yinlar, emotsional muhit yaratishga qaratilgan mashg‘ulotlar orqali bolalarda ichki ehtiyoj va motivatsiyani 
kuchaytirish muhimdir.

Kognitiv bosqich – bolalarning ma’naviy-axloqiy tushunchalarni anglash, fikrlash va idrok etish jarayonlarini 
rivojlantirishga qaratiladi. Bu bosqichda bolalar “yaxshilik”, “adolаt”, “hamdo‘stlik”, “rostgo‘ylik”, “mehribonlik” 
kabi tushunchalarning mazmunini o‘zlashtiradilar. Shuningdek, “Nima uchun bu ish to‘g‘ri?”, “Bu xulq-atvor 

qanday oqibatlarga olib keladi?” kabi savollarga javob izlash orqali ularda tahlil qilish, solishtirish va mulohaza 
yuritish ko‘nikmalari shakllanadi. Mazkur bosqich bolalarning shaxsiy fikr bildirish va xulosalar chiqarish qobili-
yatini rivojlantiradi, bu esa keyingi – faoliyatli va refleksiv bosqichlarning samaradorligi uchun zamin yaratadi.

Faoliyatli bosqich – bolalarning ma’naviy-axloqiy mazmundagi faoliyatlarga jalb qilinishi orqali axloqiy 
tushunchalarni amaliyotda qo‘llash imkoniyatini beradi. Bu bosqichda insonparvarlik, adolat, halollik, mehnat-
sevarlik kabi fazilatlar nafaqat nazariy, balki amaliy faoliyatda ham namoyon etiladi. Bolalar o‘z faoliyati jara
yonida mustaqil qaror qabul qilishni, o‘zini subyekt sifatida his etishni, bilimlarini shaxsiy tajribaga aylantirishni 
o‘rganadilar.

Rivojlanish markazlarida bola shaxsining har tomonlama rivojlanishida “Ilk va maktabgacha yoshdagi 
bolalar rivojlanishiga qo‘yiladigan Davlat talablari” hamda rivojlanish sohalariga integratsion yondashuv bola-
ning rivojlanish jarayonining yaxlitligini ta’minlaydi.

Rivojlanish markazlarida pedagoglar bolalarga qiziqqan faoliyat turi va joyini mustaqil tanlash imkoniyatini 
yaratadilar. Markazlarda mavjud bo‘lgan materiallar bolalarga predmetlarni o‘rganish, turli o‘yinli vaziyatlarda 
o‘z g‘oyalarini sinab ko‘rish, tekshirish va mustaqil o‘rganish orqali savollariga javob topish imkonini beradi.

Rivojlanish markazlarida ta’lim integrativ xarakterga ega bo‘lib, har bir rivojlanish muhiti boshqa rivojlanish 
muhiti bilan uzviy bog‘liqlikda tashkil etilishi lozim. Shu sababli ta’lim jarayoni yaxlit, uzviy bog‘langan va inte-
grallashgan bo‘lishi zarur.

Rivojlanish sohalaridagi kutilayotgan natijalarni (rivojlanish ko‘rsatkichlarini) shakllantirish uchun bir haftalik 
faoliyat turlari quyidagilardan iborat bo‘lishi mumkin:

•	 syujetli-rolli, ta’limiy va qoidali o‘yinlar;

•	 suhbatlar;

•	 badiiy adabiyot bilan ishlash;

•	 bilish-tadqiqot faoliyati;

•	 konstruksiyalar yaratish;

•	 tasviriy faoliyat;

•	 musiqiy faoliyat.

Rivojlanish markazlari bolaga hissiy, jismoniy, ijtimoiy va intellektual rivojlanishning barcha sohalarida 
qo‘llab-quvvatlashni nazarda tutadi. Misol tariqasida, “Nutq va til” markazi bolaning jismoniy, ijtimoiy-hissiy 
va bilish kompetensiyalarini ham rivojlantirishga xizmat qiladi. “O‘zbekiston – mening Vatanim” mavzusidagi 
mashg‘ulotni tashkil etishda “Ilk va maktabgacha yoshdagi bolalar rivojlanishiga qo‘yiladigan Davlat talablari” 
hamda “Ilk qadam” davlat o‘quv dasturidan foydalanilgan holda rivojlanish sohalarining uzviy bog‘liqligi asosida 
maqsadlar belgilandi.

“Nutq va til” markazida bolalar “O‘zbekiston – mening Vatanim” mavzusidagi ta’limiy faoliyat davomida 
o‘zaro muloqot qilish, ona tilida ravon so‘zlashish, nutqning moslashuvchanligini oshirish, so‘z boyligini kengay-
tirish va yangi tushunchalarni o‘zlashtirish imkoniyatiga ega bo‘ladilar. Mazmunli rasmlar asosida hikoyalar 
tuzish, o‘qilgan badiiy asarlar yuzasidan savol-javoblarda qatnashish hamda nutq o‘stirishga qaratilgan ta’limiy 
o‘yinlarda ishtirok etish orqali bolalarda vatanparvarlik, hozirjavoblik, bilimdonlik, jasurlik va mardlik kabi 
ma’naviy-axloqiy fazilatlar shakllanadi.

“Nutq va til” markazida tashkil etiladigan faoliyat davomida bolalar do‘stlari orasida fikr bildirish, mavzu 
asosida hikoya tuzish, guruh muhokamasida faol muloqotga kirishish hamda tinglab ishtirok etish ko‘nikmalarini 
rivojlantiradilar.

Maktabgacha ta’lim tashkilotlarining turli yosh guruhlari tarbiyalanuvchilarida rivojlanish sohalari kompe-
tensiyalarini baholash kuzatuvlar yordamida amalga oshiriladi. Pedagog bolalar hayotini muntazam va tizimli 
ravishda kuzatib boradi. Bolaning rivojlanishini kuzatish – pedagog faoliyatidagi eng mas’uliyatli jarayonlardan 
biridir. Kuzatishning asosiy maqsadi ta’lim-tarbiya jarayonida bolaning turli bilim va ko‘nikmalardan qay tarzda 
foydalanishi haqida ishonchli ma’lumot to‘plashdir. Bolalarni turli joy, vaqt va sharoitlarda kuzatish ularning 
qiziqishlari, kuchli tomonlari va ehtiyojlari haqida to‘liq tasavvur hosil qilish imkonini beradi.

Pedagogik kuzatuvlar natijasida olingan ma’lumotlar ta’lim-tarbiya jarayonini rejalashtirish va takomil-
lashtirishda muhim o‘rin tutadi. Kuzatuv natijalarini hujjatlashtirish pedagogga ma’lumotlarni tizimli saqlash, 
vaqt o‘tishi bilan yuz berayotgan o‘zgarishlarni aniqlash hamda bolaning ota-onalari va mutaxassislar bilan 
bolalarning rivojlanishi va ta’lim olish xususiyatlari bo‘yicha muntazam ma’lumot almashish imkonini yaratadi. 
Kuzatuv va baholash natijalarini qayd etish uchun rivojlanish xaritalaridan foydalaniladi.

Rivojlanish xaritasi – bolaning turli sohalardagi rivojlanish darajasi haqida muntazam ma’lumot to‘plab 
boriladigan hujjatlashtirish shakli bo‘lib, u davlat talablari asosida tuziladi. Har bir yosh guruhi (3–4, 4–5, 5–6, 



AKTABGACHA VA
AKTAB TA’LIMI

AKTABGACHA VA
AKTAB TA’LIMI

299

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

2025-yil, dekabr, 12-son

6–7 yosh) uchun alohida yuritiladi va har bir bola uchun yil davomida uch marta: o‘quv yilining boshida, o‘rta-
sida va oxirida to‘ldiriladi. Maktabgacha ta’lim tashkilotini tugatayotgan 6–7 yoshli bolalar uchun esa maktabga 
tayyorlik xaritasi to‘ldiriladi.

Zamonaviy ta’lim jarayoni pedagogning shaxsga nisbatan insonparvar munosabati, bolalarga mehr 
va ishonch bildirish, o‘zaro hamkorlikni yo‘lga qo‘yish, muloqot madaniyatini yuqori darajada shakllantirish, 
majburlashdan voz kechib ijobiy rag‘batlantirish tamoyillariga tayanadi. Bolalarning faoliyatida uchrashi mumkin 
bo‘lgan kamchiliklarga bag‘rikenglik bilan yondashish va ularni bartaraf etishning samarali usullarini qo‘llash 
pedagogik mahoratning muhim jihatlaridan biridir. Ta’lim jarayonining demokratlashuvi esa tarbiyachi va bolalar 
huquqlarining tengligi, tanlov erkinligi va o‘z fikrini bemalol bayon etish imkoniyatining yaratilishini talab etadi.

Mazkur talablarni samarali bajarishning asosiy omillaridan biri – MTTlarda ta’lim-tarbiya jarayonini innovat-
sion pedagogik texnologiyalar asosida tashkil etishdir.

Maktabgacha yoshdagi bolalarda ma’naviy-axloqiy fazilatlarning o‘z vaqtida shakllanmasligi kelgusida 
ijtimoiy moslashuv jarayonlarini murakkablashtirishi mumkinligi bois mazkur yo‘nalishdagi pedagogik faoli-
yatni sifatli yo‘lga qo‘yish muhimdir. Ma’naviy-axloqiy fazilatlar o‘z-o‘zidan shakllanmaydi, balki pedagogik 
jarayon natijasida rivojlanadi. Shu sababli MTTlarda tarbiyachilar bolalarning dunyoqarashini kengaytiradigan, 
ma’naviy-axloqiy ko‘nikmalarini rivojlantiradigan va har tomonlama barkamol shaxs sifatida shakllanishiga 
ko‘mak beradigan rivojlantiruvchi muhit yaratishlari zarur.

Tadqiqot jarayonida rivojlantiruvchi sohalar kompetensiyalariga integratsion yondashuv asosida maktab-
gacha yoshdagi bolalarni ma’naviy-axloqiy tarbiyalashda qo‘llanilishi mumkin bo‘lgan bir qator shaxsga yo‘nal-
tirilgan pedagogik texnologiyalar – tadqiqot texnologiyasi, kommunikativ texnologiya, o‘yin texnologiyasi, psi
xologik texnologiya, faoliyat texnologiyasi va refleksiya texnologiyasining pedagogik imkoniyatlari tahlil qilindi.

Tadqiqot texnologiyasi – bolalarning mustaqil izlanish olib borishi, tajriba orqali xulosalar chiqarishi va 
kashfiyot yo‘li bilan yangi bilimlarni o‘zlashtirishga yo‘naltirilgan pedagogik yondashuvdir. Ushbu texnologiyada 
bolalarga tayyor bilim berilmaydi, aksincha, muammoni aniqlash, savollarga javob izlash, tajriba o‘tkazish va 
o‘z kuzatuvlari asosida xulosa chiqara olishlari uchun zarur sharoit yaratiladi.

“Tadqiqot texnologiyasi”ni qo‘llash jarayonida quyidagi metodlardan foydalanish mumkin (1-jadval).

1-jadval: Tadqiqot texnologiyasi vositasida qo‘llanilishi mumkin bo‘lgan usullar
Texnologik usul Rivojlanish sohalari kompetensiyasi Ma’naviy-axloqiy tarbiya yo‘nalishi

Roliy o‘yin texnologiyasi Nutq, o‘qish va yozish malakalari; ijtimoiy-
hissiy rivojlanish; bilish

Empatiya, yordam ko‘rsatish, 
madaniyatli muomala

Axloqiy muammoli vaziyatlar Bilish; nutq, o‘qish va yozish malakalari; 
ijodiy rivojlanish

Qaror qabul qilish, mas’uliyatli tanlov 
qilish ko‘nikmalari

Artterapiya (art therapy) Ijodiy rivojlanish; ijtimoiy-hissiy rivojlanish; 
nutq, o‘qish va yozish malakalari

Ichki hissiyotlarni ifoda etish, ehtirom 
va hurmatni shakllantirish

Didaktik o‘yinlar Jismoniy rivojlanish va sog‘lom turmush tarzi; 
bilish; nutq, o‘qish va yozish malakalari

Hamkorlik, halollik, navbat kutish 
madaniyati

Integrativ ertaklar metodi Barcha rivojlanish sohalari Mehr, do‘stlik, halollik, kechirimlilik 
kabi fazilatlar

Kommunikativ texnologiya bolalarga o‘z fikrini ravon bayon etish, bahslashish, munozara yuritish, tasav-
vurlarini erkin nutq orqali ifodalash ko‘nikmalarini shakllantirishga xizmat qiladi. Ushbu texnologiyani qo‘llash 
jarayonida bolalar fikrlash jarayonini faol amalga oshiradilar, muloqot madaniyatini egallaydilar hamda nutqiy 
faolliklari rivojlanadi.

Masalan, “Ur to‘qmoq” ertagini o‘qib berish jarayoni rivojlanish sohalari integratsiyasining keng imkoniyat-
larini namoyon etadi hamda bolalarda ma’naviy-axloqiy sifatlarning uyg‘un rivojlanishiga zamin yaratadi.

Ertak mazmunida harakat, urg‘u va kuch ishlatish kabi elementlarning mavjudligi bolalarni jismoniy faoli-
yatga undaydi va harakat koordinatsiyasining shakllanishiga yordam beradi. Raqs va o‘yinlar orqali ertak 
qahramonlarining harakatlarini takrorlash esa bolalarning yirik va mayda motorika ko‘nikmalarini rivojlantiradi, 
nohaqlikka nisbatan ongli munosabat, odilona xatti-harakat, mehnatsevarlik, halollik singari ijtimoiy-axloqiy 
fazilatlarning shakllanishiga xizmat qiladi.

“Ur to‘qmoq” ertagi bolalarda o‘zaro hamkorlik, yordam berish, rahm-shafqat, mehribonlik kabi ijtimoiy-hissiy 
qadriyatlarni mustahkamlaydi. Ertakdagi voqealar ketma-ketligi bolalarning hayotiy maqsadlari, qat’iyatliligi, 
atrofdagilar bilan munosabatini ongli yo‘l bilan shakllantirishga ko‘mak beradi. Shuningdek, ertak mazmuni 
ularni vaziyatdan chiqish yo‘llarini topish, muvaffaqiyatsizliklarga bardoshli bo‘lish, o‘z-o‘zini anglashga yo‘nal-
tirilgan hissiy ko‘nikmalarni rivojlantiradi.

Ertakdagi dialoglar, so‘zlashuv elementlari va badiiy ifodalar orqali bolalar so‘z boyligini boyitadilar, mantiqiy 
fikrlash qobiliyatini rivojlantiradilar, dialog tuzish va nutqni mantiqan tashkil etish ko‘nikmalarini egallaydilar. 
Ertakni hikoya qilib berish jarayonida bolalarda eslab qolish, qayta bayon qilish va badiiy-obrazli nutqni shakl-
lantirish imkoniyati kengayadi.

Ertakni sahnalashtirish jarayonida bolalar qahramonlarning xatti-harakatlariga taqlid qiladilar, bu ularda 
ezgulikning mohiyatini anglash, nojo‘ya holatlarga nisbatan tanqidiy munosabatni shakllantirishga yordam 
beradi. Shu tariqa ertak mazmuni orqali bolalarning ma’naviy-axloqiy dunyosi boyib boradi.

Ertak qahramonlarining harakatlarini tushunish, ularning sabab-oqibat munosabatlarini tahlil qilish jara
yonida bolalarda mustaqil fikrlash, xulosa chiqarish va ehtimoliy natijalarni oldindan ko‘ra olish ko‘nikmalari 
rivojlanadi. Ushbu jarayon ularning bilishga bo‘lgan qiziqishini oshirib, kitobxonlik madaniyatining shakllani
shiga ijobiy ta’sir ko‘rsatadi.

Shuningdek, ertakdagi voqealar va obrazlar bolalarda tasavvur, ijodiy fikrlash, badiiy idrok kabi sifatlarning 
rivojlanishiga xizmat qiladi. “Ur to‘qmoq” ertagida mavjud harakatlarni teatrlashtirish, qo‘shiq yaratish yoki rasm 
chizish kabi ijodiy faoliyatlar badiiy didni boyitadi, go‘zallikni his qilishni rivojlantiradi hamda ertakdagi noxush 
obrazlarga nisbatan barqaror axloqiy pozitsiya shakllanishiga yordam beradi.

Bolalarni ertak mazmuni bilan tanishtirib bo‘lgach, tarbiyachi tomonidan savollar beriladi va bolalar ushbu 
savollarga o‘z fikrlarini bayon etgan holda javob qaytaradilar.

Savollar:
1.	 Ovchi cholning tuzog‘iga qanday laylak tushibdi?

2.	 Ovchi chol qanday sarguzashtlarni boshidan kechiradi?

3.	 Bolalar xumchaga aytiladigan sehrli so‘zlarni qanday eslab qolishadi?

4.	 Ular cholning omonatini ehtiyotlab saqlashganmi?

5.	 O‘ylab ko‘r-chi, bolalar yaxshi ish qilishganmi?

Seningcha, to‘qmoq bolalarga adolatli jazo bergan deb o‘ylaysanmi? Bu jarayon ularga qanday saboq 
bo‘lishi mumkin?

O‘yin texnologiyasi – bu o‘yin orqali o‘rganish, bilim, malaka va ko‘nikmalarni o‘yin vositasida egallashga 
yo‘naltirilgan samarali pedagogik yondashuvdir. Ta’limiy o‘yinlar, voqea-band o‘yinlari va boshqa turdagi o‘yinlar 
bolalarning qiziqishi va faolligini oshirgan holda ta’lim jarayonini jonlantiradi.

O‘yin texnologiyalarining maqsadli yo‘naltirilganligi didaktik vazifalar orqali namoyon bo‘ladi. Bular 
jumlasiga quyidagilar kiradi:

•	 bolalarning dunyoqarashini kengaytirish;

•	 biluv faoliyatini faollashtirish;

•	 bilim, ko‘nikma va malakalarni amaliyotda qo‘llash;

•	 amaliy faoliyat uchun zarur bo‘lgan alohida ko‘nikmalarni shakllantirish;

•	 mehnat ko‘nikmalarini rivojlantirish.

Maktabgacha yoshdagi bolalarni rivojlanish sohalariga integratsion yondashuv asosida ma’naviy-axloqiy 
tarbiyalashda o‘yin texnologiyalari muhim o‘rin egallaydi. Ular bolalarda ijtimoiy faollik, muloqot madaniyati, 
hamkorlik, hurmat-ehtirom kabi fazilatlarni shakllantirishga xizmat qiladi.

Masalan: “Mehmonlarni kutib olamiz” o‘yini.

Maqsad: Bolalarni mehmon kutishning o‘ziga xos qoidalari bilan tanishtirish jarayonida rivojlanish soha-
lari kompetensiyalarini integratsion yondashuv asosida shakllantirish; muloqot vositalaridan faol foydalanish; 
mehmondo‘stlik xislatini rivojlantirish.

O‘yin jarayoni: Ertaklar olamining mashhur qahramonlari moviy rangdagi vertolyotda guruhga mehmonga 
keladilar. Ular orasida Buratino, Zumrad va Qimmat, Kenja botir, Qizil qalpoqcha kabi qahramonlar bo‘lib, 
ularning yoshi va ko‘rinishi turlicha bo‘lganligi sababli ularni mos tarzda kutib olish lozim. Mehmonlarni kutib 
olish jarayonida mimika va qo‘l harakatlaridan to‘g‘ri foydalanish uchun quyidagi qoidalarga amal qilish tavsiya 
etiladi:

•	 mehmonning yuziga ochiq chehra bilan qarash;

•	 boshni biroz egib, tabassum qilish.

O‘yin davomida mehmonlar turli davlatlardan bo‘lishi ham mumkin. Bunday holatda bolalarga qahramon 
mansub bo‘lgan tilida salomlashish o‘rgatiladi. Bu jarayon bolalarda milliy va umuminsoniy qadriyatlarga 
hurmat, bag‘rikenglik, muloqot madaniyati va ijtimoiy faollikni kuchaytiradi.

XULOSA VA TAKLIFLAR
Maktabgacha yoshdagi bolalarni ma’naviy-axloqiy tarbiyalash jarayonida rivojlantiruvchi sohalar kompe-

tensiyalariga integratsion yondashuvni qo‘llash ta’lim-tarbiyaning sifat va samaradorligini oshirishga xizmat 
qiladi. Ayniqsa, tadqiqot texnologiyasi, kommunikativ texnologiya, o‘yin texnologiyalari, artterapiya, integrativ 
ertaklar metodi kabi innovatsion yondashuvlarning uyg‘un qo‘llanishi bolalarda ijtimoiy, hissiy, bilish, nutqiy va 
axloqiy ko‘nikmalarning kompleks shakllanishiga mustahkam zamin yaratadi. Mazkur texnologiyalar bolaning 
shaxs sifatida kamol topishida, unda mustaqil fikrlash, muloqot madaniyati, ijodkorlik va ijtimoiy mas’uliyat 
hissini rivojlantirishda muhim omil bo‘lib xizmat qiladi.

Xulosa qilib aytganda, tadqiqot jarayonida ko‘rib chiqilgan pedagogik texnologiyalarni mashg‘ulotlarda 
ilmiy-metodik talablar asosida to‘g‘ri qo‘llash orqali maktabgacha yoshdagi bolalarda maqsad qilingan nati-
jalarga erishish mumkin. Integratsion yondashuv asosida tashkil etilgan ta’lim jarayoni bolalarda empatiya, 
yordam ko‘rsatish, madaniyatli muomala, qaror qabul qilish, mas’uliyatli tanlov qilish, ichki hissiyotlarni ifoda 
etish, o‘zaro ehtirom, hamkorlik, halollik, navbat kutish madaniyati, mehr, do‘stlik, kechirimlilik kabi muhim 
ma’naviy-axloqiy sifatlarning izchil rivojlanishiga xizmat qiladi.

Ushbu texnologiyalarni kompleks qo‘llash ta’lim-tarbiya jarayonining samaradorligini oshiradi hamda 
bolalarning shaxsiy rivojlanishi uchun qulay pedagogik muhit yaratadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.07

13.00.09

19.00.00

02.00.00

03.00.00

09.00.00

10.00.00

11.00.00

